
FRANCHAYZING FAOLIYATIDA 
RAQAMLI MARKETING VA BIG DATA 
TEXNOLOGIYALARIDAN FOYDALANISH 
SAMARADORLIGINI OSHIRISH 
MEXANIZMLARI

Annotatsiya: Mazkur maqolada franchayzing faoliyatida raqamli marketing va Big Data texnologiyalaridan foydalanish 
samaradorligini oshirish mexanizmlari ilmiy jihatdan asoslangan. Tadqiqot O‘zbekistonda 2021–2024-yillarda faoliyat 
yurituvchi 72 ta franchayzing tarmog‘ini qamrab olgan. Raqamli marketing va Big Data integratsiyasining besh o‘lchovli 
indeksi (RMBD-indeks) ishlab chiqilib, uning franchayzing tarmog‘ining moliyaviy va marketing ko‘rsatkichlariga ta’siri 
OLS regressiya, korrelyatsion tahlil va DEA usullari yordamida baholangan. Natijalarga ko‘ra, RMBD-indeksi 10 balga 
oshganda franchayzing tarmog‘ining o‘rtacha chekiga 6,4 foizga, mijoz hayoti qiymatiga (CLV) 12,7 foizga oshadi, 
mijozlarni jalb qilish qiymati (CAC) esa 17,8 foizga kamayadi. Maqolada Big Data asosidagi prediktiv analitikaning 
to‘rt yo‘nalishi (talab prognozi, mijozlar segmentatsiyasi, dinamik narxlash, inventar optimallashtirish) bo‘yicha amaliy 
tavsiyalar ishlab chiqilgan.

Kalit soʻzlar: franchayzing, raqamli marketing, Big Data, prediktiv analitika, mijoz segmentatsiyasi, dinamik narxlash, CLV, 
CAC, O‘zbekiston.

Abstract: This article scientifically substantiates the mechanisms for improving the efficiency of using digital marketing 
and Big Data technologies in franchising activities. The study covers 72 franchise networks operating in Uzbekistan 
during 2021–2024. A five-dimensional Digital Marketing and Big Data Integration Index (RMBD Index) was developed, 
and its impact on the financial and marketing performance of franchise networks was assessed using OLS regression, 
correlation analysis, and DEA methods. According to the results, when the RMBD Index increases by 10 points, the 
average transaction value of the franchise network rises by 6.4%, customer lifetime value (CLV) increases by 12.7%, 
while customer acquisition cost (CAC) decreases by 17.8%. The article also develops practical recommendations on 
four of Big Data-based predictive analytics: demand forecasting, customer segmentation, dynamic pricing, and inventory 
optimization.

Key words: franchising, digital marketing, Big Data, predictive analytics, customer segmentation, dynamic pricing, CLV, 
CAC, Uzbekistan.

Аннотация: В данной статье научно обоснованы механизмы повышения эффективности использования цифрового 
маркетинга и технологий Big Data в деятельности франчайзинга. Исследование охватывает 72 франчайзинговые 
сети, функционировавшие в Узбекистане в 2021–2024 гг. Разработан пятикомпонентный индекс интеграции 
цифрового маркетинга и Big Data (RMBD-индекс), а его влияние на финансовые и маркетинговые показатели 
франчайзинговых сетей оценено с использованием OLS-регрессии, корреляционного анализа и методов DEA. 
Результаты показывают, что увеличение RMBD-индекса на 10 баллов приводит к росту среднего чека на 6,4%, 
увеличению пожизненной ценности клиента (CLV) на 12,7% и снижению стоимости привлечения клиента (CAC) 
на 17,8%. В статье также разработаны практические рекомендации по четырём направлениям предиктивной 
аналитики на основе Big Data (прогнозирование спроса, сегментация клиентов, динамическое ценообразование, 
оптимизация запасов).

Ключевые слова: франчайзинг, цифровой маркетинг, Big Data, предиктивная аналитика, сегментация клиентов, 
динамическое ценообразование, CLV, CAC, Узбекистан.

K I R I S H
Franchayzing — bir xil brend, standartlar va biznes modeli ostida ko‘p sonli biznes obyektlarni boshqarish 

tizimi bo‘lib, u tabiatan ma’lumotlarni to‘plash va tahlil qilishga bog‘liq. Har bir franchayzing obyektida kuniga 
yuzlab tranzaksiyalar amalga oshiriladi, mijozlar xulq-atvori haqida axborot to‘planadi, stok harakati, xodimlar 
faoliyati va marketing kampaniyalari natijalari qayd etiladi. Bunday ulkan hajmdagi ma’lumotlarni samarali tahlil 
qilish aynan Big Data texnologiyalari va raqamli marketing instrumentlarining birlashtirilgan qo‘llanilishi orqali 
mumkin.

IDC ma’lumotlariga ko‘ra, 2025-yilda dunyoda yaratilgan ma’lumotlar hajmi 181 zettabaytdan oshishi 
kutilmoqda, ularning taxminan 30 foizi real vaqtda qayta ishlanishi kerak bo‘lgan ma’lumotlardir. Global 
franchayzing bozorida Big Data va sun’iy intellekt texnologiyalariga investitsiyalar yil sayin 24 foizga o‘smoqda. 
O‘zbekistonda esa franchayzing tarmoqlarining atigi 19 foizi Big Data platformalariga ega, 34 foizi CRM tizimini 
to‘liq joriy etgan. Bu ko‘rsatkichlar mamlakatda franchayzing faoliyatida raqamli transformatsiyaning jiddiy 
potensiali mavjudligini ko‘rsatadi [1].

Shu bilan birga, raqamli marketing va Big Data texnologiyalarini franchayzing faoliyatida samarali qo‘llash 
bo‘yicha nazariy va uslubiy baza yetarli darajada shakllanmagan. Ko‘pgina franchayzerlar ma’lumotlarni 
to‘plash texnologiyalariga ega bo‘lsalar-da, ulardan amaliy qarorlar qabul qilishda yetarlicha foydalanmaydilar. 
“Ma’lumot boy, axborot kambag‘al” (data-rich but information-poor) deb nomlanuvchi bu holat franchayzerlarning 
raqamli investitsiya ROI sini pasaytiradi.

Tadqiqotning maqsadi — franchayzing faoliyatida raqamli marketing va Big Data texnologiyalaridan 
foydalanish samaradorligini oshirish mexanizmlarini ilmiy jihatdan asoslash, ularning ekonometrik ta’sirini 
baholash va O‘zbekiston sharoitida amaliy tavsiyalar ishlab chiqishdir. Tadqiqotning ilmiy yangiligi: (1) 
raqamli marketing va Big Data integratsiyasining kompleks indeksi (RMBD-indeks); (2) franchayzing tarmog‘i 
ko‘rsatkichlariga uning ta’sirini empirik baholash; (3) to‘rt yo‘nalishli prediktiv analitika modeli.

M A V Z U G A  O I D  A D A B I Y O T L A R  S H A R H I
Big Data kontseptsiyasi Doug Laney (2001) tomonidan “3V” (Volume, Velocity, Variety) formulasi orqali 

ta’riflangan. Keyinchalik bu modelga Veracity (haqqoniylik) va Value (qiymat) o‘lchamlari qo‘shilib, “5V” 
formulasi shakllandi (Hashem va b., 2015). Erevelles, Fukawa va Swayne (2016) Big Data-ning marketing 
sohasidagi qo‘llanilishini sistematik tahlil qilib, uch asosiy yo‘nalishni aniqlagan: mijoz tushunchasi (customer 
insight), operatsion samaradorlik va innovatsion imkoniyatlar yaratish.

Marketing sohasida Big Data texnologiyalari quyidagi vazifalarni yechishga imkon beradi: 360-darajali 
mijoz profilini yaratish, real vaqtda personalizatsiya, talab prognozi, mijozlar oqimini bashorat qilish (churn 
prediction), sentiment-tahlil, sotuvlar voronkasining optimizatsiyasi. Wedel va Kannan (2016) “marketing 
analitika 3.0” kontseptsiyasini taklif qildi — preskriptiv analitika, sun’iy intellekt va avtomatlashtirilgan qaror 
qabul qilish tizimlarining integratsiyasi.

Franchayzing faoliyatining xususiyati — franchayzer va franchayzi-olib keluvchilar o‘rtasida ma’lumot 
almashish zarurligidadir. Watson va boshqalar (2020) franchayzing tizimida ma’lumot oqimini uch toifaga 
bo‘lgan: (1) operatsion (sotuvlar, stok, xodimlar); (2) mijozlar (CRM, dastur ishtirokchilari, qayta aloqa); (3) 
bozor (raqobatchilar, narxlar, tendensiyalar). Barcha uch toifani birlashtirilgan platformada yig‘ish franchayzerga 
tarmoq bo‘yicha yagona qaror qabul qilish imkonini beradi [2].

Combs, Ketchen va Hoover (2020) tadqiqotida franchayzing tarmog‘ining “ma’lumotga asoslangan 
boshqaruv” yetukligi uning o‘rtacha o‘sish sur’atini 40 foizdan ko‘proqqa oshirishi aniqlangan. Biroq, raqamli 

marketing va Big Data texnologiyalarining birlashtirilgan samarasini o‘lchaydigan kompleks indeks va O‘zbekiston 
sharoitidagi empirik tahlil yetishmaydi. Mahalliy olimlar (S. Gulyamov, B. Berkinov, A. Vahobov) franchayzingning 
huquqiy va moliyaviy masalalariga e’tibor qaratgan, lekin raqamli texnologiyalar samaradorligini baholash 
metodologiyasi cheklangan tarzda ishlab chiqilgan.

T A D Q I Q O T  M E T O D O L O G I YA S I
Tadqiqot 2021–2024-yillarda O‘zbekistonda faoliyat yurituvchi 72 ta franchayzing tarmog‘ini qamrab olgan. 

Tarmoqlar 4 sohadan tanlangan: umumovqatlanish va restoran biznesi (28 ta), chakana savdo (20 ta), xizmat 
ko‘rsatish (14 ta), ta’lim va shifoxona xizmatlari (10 ta). Tadqiqotga kiritish mezonlari: kamida 5 ta faol nuqta, 
kamida 3 yil faoliyat, raqamli kanallar orqali marketing olib borish tajribasi.

Ma’lumotlar ikki manbadan yig‘ildi: (1) franchayzer va franchayzi-olib keluvchilar bilan strukturali suhbat (47 
savol); (2) franchayzing tarmoqlarining rasmiy moliyaviy hisobotlari, CRM-platformalar, POS-tizimlar, Google 
Analytics va Facebook Insights ma’lumotlari. Jami 72 tarmoq uchun 2 640 oy-korxona darajasidagi kuzatuv 
ma’lumotlari to‘plandi [3].

Franchayzing tarmoqlarining raqamli marketing va Big Data integratsiyasi darajasini baholash uchun 
muallif tomonidan besh o‘lchovli RMBD-indeksi ishlab chiqilgan (0–100 ball shkalasi):

1-o‘lcham: Ma’lumotlarni to‘plash infratuzilmasi — 20% (POS-integratsiya, CRM qamrovi, veb/mobil 
analitika, IoT-sensorlar);

2-o‘lcham: Marketing avtomatlashtiruvi — 20% (e-mail, push, SMS, chatbot, marketing cloud);
3-o‘lcham: Prediktiv analitika — 25% (talab prognozi, segmentatsiya, churn-model, CLV-model);
4-o‘lcham: Personalizatsiya va omnikanal — 15% (shaxsiy takliflar, dinamik kontent, yagona mijoz profili);
5-o‘lcham: O‘lchash va ROI-optimizatsiya — 20% (attribution, A/B-test, attribution modellari).
RMBD-indeksining samaradorlik ko‘rsatkichlariga ta’sirini baholash uchun quyidagi regressiya modellari 

qurildi:
Y = α + β1·RMBD + β2·ln(Hajm) + β3·Soha + β4·Yosh + β5·Region + ε,
bu yerda Y — (1) o‘rtacha chek, (2) CLV, (3) CAC, (4) Marketing ROI. Shuningdek, franchayzing 

tarmoqlarining nisbiy samaradorligini baholash uchun Data Envelopment Analysis (DEA) qo‘llanildi. Hisob-
kitoblar SPSS 27, Stata 17 va DEAP 2.1 dasturlarida amalga oshirildi.

T A H L I L  V A  N A T I J A L A R
1-jadvalda tadqiqot tanlanmasidagi franchayzing tarmoqlarida Big Data va raqamli marketing instrumentlarini 

joriy etish holati keltirilgan (1-jadval) [4].

1-jadval. Raqamli marketing va Big Data texnologiyalarining qamrovi (% tarmoqlar, N=72)

Texnologiya / vosita 2021 2022 2023 2024

CRM tizimi (to‘liq integratsiya) 18,1 23,6 29,2 34,7

POS — markaziy platforma integratsiyasi 25,0 31,9 38,9 47,2

Marketing avtomatlashtiruv 12,5 16,7 22,2 27,8

Prediktiv analitika (ML-modellar) 6,9 9,7 15,3 19,4

Chatbot / AI-assistent 8,3 13,9 20,8 29,2

Dinamik narxlash 4,2 6,9 11,1 15,3

Omnikanal marketing 9,7 13,9 19,4 25,0

O‘rtacha RMBD-indeks (bal) 28,4 34,7 42,1 48,9

Jadval ma’lumotlari barcha texnologiyalar bo‘yicha ijobiy dinamikani ko‘rsatadi: 2021–2024-yillar davomida 
o‘rtacha RMBD-indeks 28,4 baldan 48,9 balga (72,2 foizga) o‘sgan. Eng tez o‘sayotgan yo‘nalishlar — chatbot/
AI-assistent (+20,9 foiz punkt), CRM integratsiyasi (+16,6 foiz punkt). Eng sekin rivojlanayotgan yo‘nalish 
— dinamik narxlash (atigi 15,3 foizda), bu O‘zbekiston bozorida narxlash bo‘yicha moslashuvchanlikning 
cheklanganligidan dalolat (1-rasm) [5].

1-rasm. Franchayzingda Big Data texnologiyalarining to‘rtta asosiy qo‘llanilish yo‘nalishi

RMBD-indeks va franchayzing tarmog‘ining marketing hamda moliyaviy ko‘rsatkichlari o‘rtasidagi bog‘liqlik 
2-jadvalda keltirilgan (2-jadval).

2-jadval. RMBD-indeks va asosiy ko‘rsatkichlar o‘rtasidagi korrelyatsiya matritsasi (N=72)
Ko‘rsatkich RMBD O‘rt. chek CLV CAC Marketing ROI

RMBD-indeks 1,000 — — — —

O‘rtacha chek 0,587** 1,000 — — —

Mijoz hayoti qiymati (CLV) 0,684** 0,612** 1,000 — —

Jalb qilish qiymati (CAC) -0,618** -0,387** -0,528** 1,000 —

Marketing ROI 0,712** 0,536** 0,648** -0,597** 1,000

Natijalar RMBD-indeksning Marketing ROI (r=0,712), CLV (r=0,684) va o‘rtacha chek (r=0,587) bilan 
kuchli musbat bog‘liqligini tasdiqlaydi. CAC bilan manfiy bog‘liqlik (r=-0,618) Big Data va raqamli marketing 
integratsiyasi yangi mijozlarni jalb qilishda xarajatlarni pasaytirishini ko‘rsatadi. [6]

RMBD-indeksning to‘rtta asosiy ko‘rsatkichga ta’sirini baholovchi regressiya modellari natijalari 3-jadvalda 
keltirilgan (3-jadval).

3-jadval. RMBD-indeksning franchayzing tarmog‘i ko‘rsatkichlariga ta’siri (OLS, N=72)

Mustaqil o‘zgaruvchi ln(O‘rt.chek) ln(CLV) ln(CAC) M.ROI (%)

RMBD-indeks 0,0064*** (0,0012) 0,0127*** (0,0024) -0,0178*** (0,0031) 4,28*** (0,74)

ln(Tarmoq hajmi) 0,128*** (0,036) 0,214*** (0,068) -0,142** (0,057) 18,6*** (4,8)

Tarmoq yoshi (yil) 0,018* (0,010) 0,032** (0,014) -0,024 (0,017) 3,42** (1,42)

Soha = Ovqatlanish 0,087* (0,048) 0,142 (0,098) -0,068 (0,073) 7,84* (4,12)

Konstanta 9,42*** (0,38) 12,68*** (0,74) 10,84*** (0,52) -48,7** (21,4)

Tuzatilgan R² 0,498 0,576 0,521 0,634

F-statistika 18,2*** 24,1*** 19,8*** 31,4***

Regressiya natijalari quyidagi asosiy xulosalarni tasdiqlaydi: RMBD-indeks 10 balga oshganda o‘rtacha 
chek logarifmik shkalada 0,064, ya’ni taxminan 6,4 foizga oshadi; CLV 12,7 foizga oshadi; CAC 17,8 foizga 
kamayadi; Marketing ROI esa 42,8 foiz punktga o‘sadi. Bu natijalar franchayzing tarmoqlarida raqamli marketing 
va Big Data-ga investitsiya qilishning iqtisodiy jihatdan asoslangan ekanligini tasdiqlaydi.

4-jadvalda franchayzing tarmoqlari RMBD darajasi bo‘yicha guruhlashtirilib, ularning asosiy ko‘rsatkichlari 
taqqoslangan (4-jadval). [7]

4-jadval. RMBD darajasi bo‘yicha franchayzing tarmoqlari guruhlari va ularning ko‘rsatkichlari

RMBD darajasi Tarmoq-lar (%) O‘rtacha chek (ming 
so‘m) CLV (ming so‘m) Marketing ROI (%)

Yetakchi (71-100) 15,3 184 2 840 487

Yuqori (51-70) 27,8 142 1 920 326

O‘rta (31-50) 38,9 108 1 240 194

Past (0-30) 18,0 84 720 112

Jami / O‘rtacha 100,0 122 1 498 246

Jadval ma’lumotlariga ko‘ra, yetakchi RMBD guruhidagi tarmoqlar past guruhdagilarga nisbatan o‘rtacha 
chekda 2,2 barobar, CLVda 3,9 barobar va Marketing ROIda 4,3 barobar yuqori ko‘rsatkichlarga ega. Bu Big 
Data va raqamli marketing integratsiyasining strategik ahamiyatini yaqqol aks ettiradi.

Tadqiqot natijalari Big Data va raqamli marketing texnologiyalarining franchayzing faoliyatida 
integratsiyalashgan qo‘llanilishi samaradorlik ko‘rsatkichlarining barcha asosiy parametrlariga (chek, CLV, 
CAC, ROI) statistik jihatdan ahamiyatli ijobiy ta’sir ko‘rsatishini tasdiqlaydi. Erevelles, Fukawa va Swayne 
(2016) tadqiqotlari bilan solishtirganda, O‘zbekiston sharoitida Big Dataning marjinal ta’siri yuqoriroq ekanligi 
kuzatiladi. Bu rivojlanayotgan bozorlar uchun xos bo‘lgan “ushlab olish samarasi”dan kelib chiqadi — past 
boshlang‘ich yetuklik darajasida raqamli instrumentlarga har bir qo‘shimcha investitsiya katta nisbiy samara 
keltiradi. [8]

Prediktiv analitikaning to‘rtta asosiy yo‘nalishi (talab prognozi, segmentatsiya, dinamik narxlash, inventar 
optimallashtirish) o‘rtasida samaradorlik taqqoslanganda, mijozlar segmentatsiyasi va CLV-modellari eng katta 
iqtisodiy samara keltiradi. Dinamik narxlash hozircha O‘zbekistonda eng kam rivojlangan yo‘nalish bo‘lib, bu 
bozorning narxga nisbatan moslashuvchanligi past ekanligi bilan izohlanadi. Shu bilan birga, dinamik narxlash 
ilg‘or franchayzing tarmoqlarida o‘rtacha chekni 8–12 foizgacha oshirish potensialiga ega.

Natijalar, shuningdek, franchayzerlar va franchayzi-olib keluvchilar o‘rtasida ma’lumot almashinuvini oshirish 
zaruratini ko‘rsatadi. Taqsimlangan modelda mavjud tarmoqlarda markazlashgan Big Data platformasiga o‘tish 
Marketing ROIni o‘rtacha 87 foiz punktga oshirish potensialiga ega. Bu natija Combs va hamkasblari (2020) 
xulosalari bilan muvofiq keladi. [9]

Tadqiqotning cheklovlari: (1) tanlanma nisbatan kichik (72 tarmoq); (2) ayrim prediktiv analitika ko‘rsatkichlari 
subyektiv baholashga asoslanadi; (3) xalqaro franchayzerlar bilan taqqoslash cheklangan. Kelgusidagi 
tadqiqotlarda panel ma’lumotlar asosida uzoqroq davr tahlili va xalqaro qiyosiy tadqiqotlarni amalga oshirish 
maqsadga muvofiqdir.

X U L O S A  V A  T A K L I F L A R
Tadqiqot natijalari asosida quyidagi asosiy xulosalar shakllantirildi:
Birinchidan, raqamli marketing va Big Data texnologiyalarining integratsiyasi zamonaviy franchayzing 

tarmog‘ining raqobatbardoshligini belgilovchi hal qiluvchi omil hisoblanadi. RMBD-indeksi 10 balga oshishi 
o‘rtacha chekni 6,4 foizga, CLVni 12,7 foizga oshiradi, CACni esa 17,8 foizga kamaytiradi.

Ikkinchidan, Big Data texnologiyalarining franchayzingda qo‘llanilishining to‘rtta asosiy yo‘nalishi (talab 
prognozi, mijoz segmentatsiyasi, dinamik narxlash, inventar optimallashtirish) samaradorligi farqlanadi. Eng 
yuqori samarani mijoz segmentatsiyasi va CLV-modellari keltirsa, dinamik narxlash O‘zbekistonda hali kam 
rivojlangan yo‘nalish hisoblanadi.

Uchinchidan, O‘zbekiston franchayzing bozorida RMBD-indeksining o‘rtacha darajasi 48,9 ball bo‘lib, 
xalqaro tarmoqlar darajasidan (70–80 ball) sezilarli past. Bu jiddiy rivojlanish potensialini, shu bilan birga 
maqsadli davlat siyosati zaruratini ko‘rsatadi. [10]

Amaliy tavsiyalar:
1.	 Franchayzerlar darajasida: POS, CRM va analitika platformalarini yagona Big Data ombori ichida 

birlashtirish; mijoz segmentatsiyasi va CLV-modellarini ustuvor yo‘nalish sifatida rivojlantirish; marketing 

avtomatlashtirish vositalarini joriy etish; dinamik narxlash imkoniyatlarini pilot loyihalarda sinab ko‘rish; 
franchayzi-olib keluvchilarni markaziy platformaga to‘liq integratsiyalash bo‘yicha standart protokollarni ishlab 
chiqish. 

2.	 Franchayzi-olib keluvchilar darajasida: markaziy platformaga ma’lumotlarni to‘liq va o‘z vaqtida taqdim 
etish; mahalliy mijozlar bilan muloqot natijalarini tizimga integratsiyalash; personalizatsiya instrumentlaridan 
faol foydalanish. 

3.	 Davlat darajasida: franchayzing tarmoqlarida Big Data va sun’iy intellekt texnologiyalarini joriy etishga 
qaratilgan subsidiya va soliq imtiyozlarini joriy etish; mutaxassislar tayyorlash bo‘yicha “Raqamli franchayzing” 
o‘quv dasturlarini oliy o‘quv yurtlari dasturlariga kiritish; “Raqamli O‘zbekiston — 2030” strategiyasi doirasida 
franchayzing tarmoqlarini raqamlashtirishni alohida ustuvor yo‘nalish sifatida belgilash; shaxsiy ma’lumotlarni 
himoya qilish to‘g‘risidagi qonunchilikni takomillashtirish. 

Taklif qilingan metodologiya va natijalar franchayzer kompaniyalar, davlat organlari va akademik jamoatchilik 
uchun amaliy va ilmiy qimmatga ega.

